ޔައުމިއްޔާ

މިނިވަން މުއައްސަސާތަކާ ބެހޭ ކޮމިޓީގެ 32 ވަނަ ބައްދަލުވުން. (31.11.2010)

ރިޔާސަތުން ވާހަކަދެއްކެވުން:

`. މިނިވަން މުއައްސަސާތަކާބެހޭ ކޮމިޓީގެ 32 ވަނަ ބައްދަލުވުން މިއަދު މި ފެށުނީ. މި ކޮމިޓީ އަށް މި ވަގުތު ވަޑައިގެން ތިއްބެވީ ތުލުސްދޫ ދާއިރާގެ މެންބަރު ރޮޒައިނާ އާދާމް، ފޮނަދޫ ދާއިރާގެ މެންބަރު ޢަބްދުއްރަޙީމް ޢަބްދުﷲ،  އިހަވަންދޫ ދާއިރާގެ މެންބަރު އަޙްމަދު ޢަބްދުﷲ އަދި އަޅުގަނޑު ހަނިމާދޫ ދާއިރާގެ މެންބަރު މުޙައްމަދު މުޖުތާޒް. އާދެ، މިއަދު އަޅުގަނޑުމެންގެ ކުރިމަތީގައި މިއޮތް މަސައްކަތަކީ ދިވެހިރާއްޖޭގެ ޤާނޫނު ނަންބަރު 2010/13 ފަނޑިޔާރުންގެ ޤާނޫނަށް އިޞްލާޙު ގެނައުމުގެ ބިލު. މި ބިލު ހުށަހަޅުއްވައި ދެއްވި މެންބަރަކީ ފޮނަދޫ ދާއިރާގެ މެންބަރު ޢަބްދުއްރަޙީމް ޢަބްދުﷲ. އާދެ، އަޅުގަނޑުމެން މި މަސައްކަތް ސަބް ކޮމިޓީއަކާ ހަވާލުކޮށްފައި ސަބް ކޮމިޓީން ވަރަށް ބުރަ މަސައްކަތަކާ އެކު މިއަދު މިވަނީ މަސައްކަތް ފުރިހަމަކޮށް، އަޅުގަނޑުމެން ބުނި މުއްދަތައް މި ކޮމިޓީ އަށް މަސައްކަތް ހަވާލުކޮށްފައި. (ވަގުތުކޮޅަކަށްފަހު) އާދެ، މިހާރު މި އޮތީ ގެންނެވި އިޞްލާޙުތައް އަޅުގަނޑު ދަންނަވާލާނަން. ޝަރަފްވެރިކަމާ އެކު ވަކިވުމުން ދެވޭ އިމްތިޔާޒުތަކާއި އިނާޔަތްތައް. މިޤާނޫނުގެ 23 ވަނަ މާއްދާގެ (ށ) ގެ ދަށުންނާއި މިޤާނޫނުގެ 24 ވަނަ މާއްދާގެ ދަށުން ފަނޑިޔާރުކަމުގެ މަޤާމުން ވަކިވާ ކޮންމެ ފަނޑިޔާރަކީ އެއީ ޝަރަފުވެރިކަމާ އެކު ފަނޑިޔާރުކަމުން ވަކިވާ މީހެކެވެ. (ވަގުތުކޮޅަކަށްފަހު). (ށ) މި ޤާނޫނުގެ 23 ވަނަ މާއްދާގެ (ށ) ގެ ދަށުން ފަނޑިޔާރުކަމުގެ މަޤާމުން ވަކިވާ ކޮންމެ މީހަކަށް އަންނަނިވި ޚާއްޞަ އިނާޔަތްތަކާއި އިމްތިޔާޒުތައް ދައުލަތުގެ ފަރާތުން ލިބިދޭންވާނެ އެވެ. 1- އެ މީހަކާ މުޚާތަބުކުރުމުގައި އެ މީހެއްގެ ނަމުގެ ކުރިއަށް ޖަސްޓިސް ރިޓަޔަރޑް މި ލަޤަބު ބޭނުންކުރުން. މައްސަލަ އެއް ނެތްތޯ؟. މައްސަލަ އެއް ނެތްތޯ؟. އިޢުތިރާޟެއް ނުކުރައްވާ. 2- މާލީ އިނާޔަތެއްގެ ގޮތުގައި، ކޮންމެ މަހަކު، ސުޕްރީމް ކޯޓުގެ މަޤާމުގައި ހުންނަ ފަނޑިޔާރަކަށް ލިބޭ މުސާރައިގެ ތިން ބައި ކުޅަ ދެބަޔާ އެއްވަރުގެ މާލީ އިނާޔަތް. އެއްވެސް ކޮމެންޓެއް ނެތް. 3- ލިވިން އެލަވަންސްއެއްގެ ގޮތުގައި އާދެ، އަޙްމަދު ޢަބްދުﷲ. 
އިހަވަންދޫ ދާއިރާގެ މެންބަރު އަޙްމަދު ޢަބްދުﷲ ވާހަކަދެއްކެވުން:

އަޅުގަނޑު ހަމަ ރިކޯޑަށްޓަކައި ދަންނަވާލަން ބޭނުން ވަނީ އަޅުގަނޑު ހަމަ އެކަން އެގޮތަށް ކުރަން ނުފެންނަ ވާހަކަ. ޝުކުރިއްޔާ.

(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:

އާދެ، އެހެންވީމާ، އަޙްމަދުގެ ރިޒަވޭޝަނާ އެއްކޮށް އެ މާއްދާ އަޅުގަނޑުމެން އެ އޮތް ގޮތަށް ހަމަ ބާއްވާނަން. ކުރިއަށް ގެންދާނަން. 3- އާދެ، ލިވިން އެލަވަންސެއްގެ ގޮތުގައި ސުޕްރީމް ކޯޓުގެ މަޤާމުގައި ހުންނަ ފަނޑިޔާރަކަށް ލިބޭ ލިވިން އެލަވަންސާ އެއްވަރުގެ މާލީ އިނާޔަތް. އަޙްމަދު ޢަބްދުﷲ ހަމަ އެކަމަށް ވެސް ރިޒަވޭޝަން، ދެއްތޯ.

އިހަވަންދޫ ދާއިރާގެ މެންބަރު އަޙްމަދު ޢަބްދުﷲ ވާހަކަދެއްކެވުން:

އަޅުގަނޑު ހަމަ ކަނޑައެޅިގެން ދޭން ނުޖެހޭނެ ކަމަށް.

ރިޔާސަތުން ވާހަކަދެއްކެވުން:

ދޭން ނުޖެހޭނެ ކަމަށް އާދެ، އެކަމަކު މި ވަގުތު ވަޑައިގެން ތިއްބެވި ބޭފުޅުންގެ އަޣްލަބިއްޔަތުން އެ ގޮތަށް ތާއީދުކުރާތީވެ އެބައި ބާއްވާ ގޮތަށް. 4- މެޑިކަލް ސްކީމެއްގެ ދަށުން، މަޤާމުން ވަކިވާ ފަނޑިޔާރަކަށާއި، އެ ފަނޑިޔާރެއްގެ އަނބިމީހާ ނުވަތަ ފިރިމީހާ އަށް ރާއްޖެ އިން ނުވަތަ ރާއްޖެ އިން ބޭރުން ބޭސްފަރުވާ ކުރެވޭނެ ގޮތެއް ހަމަޖެއްސުން. އާދެ، ކުރިއަށް ގެންދާ ގޮތަށް. 5- ސުޕްރީމް ކޯޓުން ފަނޑިޔާރުކަން އަދާކޮށްފައި ވާ މީހަކަށް އެކަށީގެންވާ ރަނގަޅު ފެންވަރުގެ ސަލާމަތީ ގޮތުން ހިމާޔަތާއި ރައްކާތެރިކަން. (ވަގުތުކޮޅަކަށްފަހު) އާދެ، އެހެންވީމާ، އަޅުގަނޑުމެން އެބައި ހަމަ ބާއްވާ ގޮތަށް ކުރިއަށް ގެންދާނަން. (ނ) މި މާއްދާގެ (ށ) ގައި އެހެން އޮތްކަމުގައި ވީނަމަވެސް، މި މާއްދާގެ ދަށުން އިމްތިޔާޒްތަކާއި އިނާޔަތްތައް ލިބިދޭ ފަރާތެއްގެ ޢުމުރުން 70 އަހަރު ފުރުމުން، އެ މީހަކަށް ލިބިދޭނީ މި ޤާނޫނުގެ 25 ވަނަ މާއްދާގެ (ހ)ގެ ދަށުން އުމުރުން 70 އަހަރު ފުރުމުން މުސްކުޅިކުރެވޭ ފަނޑިޔާރުންނަށް ދިނުމަށް ކަނޑައެޅޭ އިނާޔަތްތަކެވެ. އަދި މި ޤާނޫނުގެ 25 ވަނަ މާއްދާގެ (ށ) ގެ ދަށުން ފަނޑިޔާރެއްގެ އުމުރުން 55 އަހަރުވުމުން އަމިއްލަ އަށް އެދިގެން ވަޒީފާ އިން ވަކިވެއްޖެ ނަމަ، އެ ފަނޑިޔާރަކަށް ލިބިދޭ އިނާޔަތައް ވުރެ މި މާއްދާގެ ދަށުން ލިބިދެވޭ އިމްތިޔާޒުތަކާއި އިނާޔަތްތައް މަދު ނަމަ، މި މާއްދާގެ ދަށުން އިމްތިޔާޒުތަކާއި އިނާޔަތްތައް ލިބިދޭ ފަރާތެއްގެ އުމުރުން 55 އަހަރުވުމުން، އެ މީހަކަށް ލިބިދޭނީ މި ޤާނޫނުގެ 25 ވަނަ މާއްދާގެ (ށ) ގެ ދަށުން ކަނޑައެޅޭ އިނާޔަތެވެ. (ވަގުތުކޮޅަކަށްފަހު) އޭގައި މި ބުނަނީ މި ޤާނޫނުގެ 24 ވަނަ މާއްދާގެ ދަށުން ފަނޑިޔާރެއްގެ އުމުރުން..ޢަބްދުއްރަޙީމް.

ފޮނަދޫ ދާއިރާގެ މެންބަރު ޢަބްދުއްރަޙީމް ޢަބްދުﷲ ވާހަކަދެއްކެވުން:

އާދެ، މީގައި އަޅުގަނޑުމެންނަށް ވާހަކަދެކެވުނީ އުމުރަށް އޮންނައިރު ވެސް އެ ބަދަލުވާ ހާލަތްތަކެއް އަންނަވާނޭ. އެއީ ޢާއްމު އުސޫލެއްގެ ގޮތުން ވެސް އެބަ އޮވޭ 55 އަހަރު ވުމުން އެ މީހާ، އަމިއްލަ އަށް އެދިގެން ދަންޏާ ދޭ ޕެކޭޖެއް. 70 އަހަރު ވީމަ އެއީ ހަމަ އެ ކަޓް. އެހެންވީމާ، އެ އަށް މީނަ ވެސް ފެތެންޖެހޭނޭ. އެގޮތުން އަޅުގަނޑުމެންގެ ތެރޭގައި ވާހަކަ ދެކެވިފައި މި އޮންނަނީ، ފުރަތަމަ މި އޮންނަނީ ހަމަ އެއްކަލަ ތިން ބައި ކުޅަ ދެ ބަޔާ އެ އެލަވަންސާ. އޮއްވާ 50 އަހަރު ވީ. ދެން ދާންވާނީ 55 އަހަރުގެ ޕެކޭޖަށޭ. ޕެކޭޖަށް ދާއިރު މުޙައްމަދު ޙުސައިން މި ހުށަހެޅުއްވީ، އެ ދޭތި އަޅާކިޔާފައި މި 55 އަހަރު ވީމަ ލިބޭ އެއްޗެއް މަދު ކަމަށް ވަންޏާ އޭނަ އަށް ދޭނީ ހަމަ ކުރީގެ 25 ވަނަ މާއްދާގެ ދަށުން އެ ދޭ އެއްޗެކޭ. 70 އަހަރު ވީމަ ހަމަ 70 އަހަރު ވެގެން ރިޓަޔަރކުރާ ބޭފުޅުންނަށް ދޭ ޕެކޭޖޭ ލިބެންވާނީ. މިހާރު މުސާރައިގެ ތިން ބައި ކުޅަ ދެ ބަޔާއި، މި އިންނަނީ އެއްކަލަ ލިވިން އެލަވަންސާ. އެހެންނޫންތޯ ސަމީރު. މުސާރަ އެކަނި ތަފާތީ. ދެން އަޅުގަނޑުމެން މިކަން ކުރުމުގައި ބެލީމު އުއްތަމަ ފަނޑިޔާރު ފޮނުވާފައި އޮންނަ ސިޓީއަކަށް. އެ މަނިކުފާނު ސިޓީގައި ވިދާޅުވެފައި އޮންނަނީ ސުޕްރީމް ކޯޓުގެ ފަނޑިޔާރުންގެ ތެރެއިން ދާއިމީ ނުވި ބޭފުޅުން އެ ބޭފުޅުންގެ ކުށެއްނެތި މަޤާމުން ވަކި ވާތީ، އެފަދަ ބޭފުޅުންނަކީ ޝަރަފުވެރިކަމާ އެކު ރިޓަޔަރކުރައްވާ ބޭފުޅުންގެ ގޮތުގައި ހަމަޖައްސަވަން އަޅުގަނޑަށް ފެނެ އެވެ. އަދި މިގޮތުން ޝަރަފުވެރިކަމާ އެކު މުސްކުޅިކުރައްވާ ބޭފުޅުންނަށް ލިބިވަޑައިގަތް މުސާރަ، ނުވަތަ މަދުވެގެން މުސާރައިގެ ތިން ބައި ކުޅަ ދެ ބަޔާއި، ލިވިން އެލަވަންސްގެ އިތުރުން ސުޕްރީމް ކޯޓުގެ ފަނޑިޔާރަކަށް ލިބެންވާ އެންމެހައި އިނާޔަތްތަކާއި ހިމާޔަތްތައް ހަމަޖައްސަން ފެނެ އެވެ. 
ރިޔާސަތުން ވާހަކަދެއްކެވުން:

އާދެެ، އެހެންވީމާ، މި މާއްދާ... ސަމީރު.

ދިއްދޫ ދާއިރާގެ މެންބަރު އަޙްމަދު ސަމީރު ވާހަކަދެއްކެވުން:
އަޅުގަނޑުމެން ކުޑަ ކޮމިޓީގެ މަސައްކަތުގައި ޢަބްދުއްރަހީމް އެ ފާހަގަކުރެއްވި ފަދައިން އަދި އިތުރަށް އަޅުގަނޑުމެން ބަލާފައި އިންނާނެ މިހާރު އިންޝުއަރެންސް ޕޮލިސީގައި މިހާރު މި އިންނަނީ މެޑިކަލް އިންޝުއަރެންސެއްގެ ގޮތުގައި ދިވެހިރާއްޖޭގެ ސުޕްރީމް ކޯޓުގައި ވެއްޖިއްޔާ، އަދި ޤާނޫނު ބުނާ ގޮތުން ވެސް އަނބިދަރީންނަށާއި މައިންބަފައިންނަށް ވެސް ދޭ ގޮތަށް މި އޮތީ. އެހެންނަމަވެސް، އަޅުގަނޑުމެން ކުޑަ ކޮމިޓީ އަށް ވިސްނުނީ ރިޓަޔަރޑް ޖަޖެއްގެ ގޮތުގައި ހުންނަވާއިރު އެ ބޭފުޅާ އާއި އެ ބޭފުޅާގެ އަނބިކަނބަލުންނަށް އެ މެޑިކަލް ސްކީމް ލިބިވަޑައިގަންނަވަންޖެހޭނެ ކަމަށް. އެހެންވީމާ، އެއާއެކުގައި، ދެން އަނެއް ކަމަކީ މި ޖަޖަކު ކުރައްވާ މަސައްކަތްޕުޅާ އެކުގައި މުސާރަ އިން ކެނޑިގެން ދާ ދިޔުން. ދެން އެހެންނަމަވެސް، އެ ޢިއްޒަތާ އެކުގައި ހުރެވޭނީ އޭނަ އަށް ލިބެންޖެހޭ އެލަވަންސާ، އެއްޗެހި ލިބިގެން ކަމަށް. އެހެންވީމާ، އުސޫލީ އެންމެ ބޮޑު މައިގަނޑު ވިސްނުމަކީ ވަޒީފާއެއްގެ ގޮތުގައި ޚާއްޞަކޮށް ޖުޑިޝަރީގެ އެފަދަ މަޤާމެއްގައި ހުރެފައި އެނބުރި ގެއަށް ވަޑައިގަތުމަށް ފަހުގައި އޭނާ އަށް ދިރިއުޅުމުގެ ހާލަތު މާ ބޮޑަށް ދަށްވެގެން ގޮސްފި ކަމަށް ވަންޏާ އެއީ މައްސަލައަކަށް ދިމާވާނޭ. އެހެންވީމާ، އެ ގޮތަށް ވިސްނާފައި އެ ބައިތައް އަޅުގަނޑުމެން އެޖެސްޓުކޮށްފައި އެ އޮތީ. ދެން އަޅުގަނޑުމެންނަށް ކުޑަ ކޮމިޓީގެ ހުރިހާ ބޭފުޅުންނަށް ވެސް އެ ވިސްނުމަށް ތާއީދުކުރެވޭ. ދެން އުސޫލެއްގެ ގޮތުން އަޅުގަނޑު ވެސް ހަމަ ތާއީދުކުރެވެނީ މި މަޤާމު ފުރުއްވުމަށް ފަހުގައި މަޤާމު އަދާކުރެއްވުމަށް ފަހުގައި އެނބުރި ގޮސްފައި އެ މަޤާމަށް އެކަށީގެންވާ ވަރުގެ ލިވިން އެއް ދިރިއުޅުމުގެ އުޅެވެންވާނޭ އެ ކަންތައް ކުރެވޭ އިރު. ދެން މުސާރަ ފުލް މުސާރަ އެއް ނުލިބޭނެ، އެއީ ދާއިމީ މަސައްކަތްކުރައްވާ ބޭފުޅެއް ކަމަށް ނުވާތީވެ. މިހާރު ސަރވިން ބޭފުޅަކާއި ރިޓަޔަރޑް ބޭފުޅަކާ ތަފާތުވާން އެބަޖެހޭ. އެހެންވީމާ، އެ އުސޫލުން މުސާރަ ތަފާތު ވަނީ. އެކަމަކު، މެޑިކަލް، އެއީ އެ މީހުން ނަގާފައި އިންނަ ޕެކޭޖެއްގެ ތެރޭގައި އެވެސް އަޅުގަނޑުމެން ތަފާތު މި ކޮށްލީ. މެޑިކަލް ޕެކޭޖުގައި މިހާރު އިންނަނީ ޤާނޫނުގައި ބުނާ ގޮތުން ވެއްޖެއްޔާ އަނބިދަރިންނަށާއި، ފިރިންނަށާއި، އަނބިންނަށާއި އަދި ޚާއްޞަ ގޮތެއްގައި މައިންބަފައިން ވެސް ހިމަނާފައި މި އޮތީ އެ ފަނޑިޔާރެއްގެ މައިންބަފައިން. އެކަމަކު އަޅުގަނޑު ރިޓަޔަރޑް ބޭފުޅަކަށް މި ދަންނަވަނީ ލިބިވަޑައިގަންނަވާނީ އެ ބޭފުޅެއްގެ އަނބިކަނބަލުން ނުވަތަ ފިރިކަލުންނަށް ނުވަތަ އެ ބޭފުޅަކާ ދެ މީހުންނަށޭ. އެވަރަށް ކުރުކޮށްލީ. ދެން ރައްކާތެރިކަމުގެ ވާހަކަ ސެކިޔުރިޓީގެ ވާހަކަ އަންނަ އިރު މި އަންނަނީ ހަމަ އޯޕަންކޮށް ހަމަ އެހެން ޤާނޫނުތަކުގައި ވެސް އޮންނަ ގޮތަށް އެ ބޭފުޅަކަށް މި ކަމުގެ ރައްކާތެރިކަމާއި ހިމާޔަތް ލިބެންވާނޭ. އެކަން ކަނޑައަޅާނީ ދިވެހިރާއްޖޭގެ ސަލާމަތީ ބާރުތަކުގެ ތެރެއިން އެ ބޭފުޅަކާ މެދުގައި އެ ނިންމަވާ ނިންމެވުމެއްގެ ގޮތުން. އެހެންވީމާ، އެކަން އެ ގޮތަށް އޯޕަންކޮށް އަޅުގަނޑުމެން ދޫކޮށްލާފައި، އެ އޮތީ. އެހެންވީމާ، މެންބަރުންގެ ޚިޔާލުފުޅުގައި ދެން އޮތް ގޮތަކަށް ކުރިއަށް ވަޑައިގަތީމަ ރަނގަޅު ވާނެ. ދެން އަޅުގަނޑުމެންގެ ބޭނުމަކީ ބިލު އަވަސްކުރުމުގެ ގޮތުންނާ އެކުގައި މި މަސައްކަތް ކޮމިޓީން ކޮށްދީފައި އެ ކަންކަން ކުރުން. ދެން އަޅުގަނޑުމެން ކޮމިޓީގެ ފަރާތުން އެކަންކަން ނިންމާލެވި ދެން ވަރަށް ބޮޑަށް މުޙައްމަދު ޙުސައިންގެ ޚާއްޞަ އެއްބާރުލުންތަކާ އެކުގައި މަސައްކަތް ކުރިއަށް ދިޔައީ. 

(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:
ސުވާލަށް ވެސް ޖަވާބު ލިބިއްޖެ ކަމަށް އަޅުގަނޑު އުއްމީދުކުރަން. އެހެންވީމާ، މިހާރު މި ސަބް ކޮމިޓީ އިން މިހާރު ފޮނުވާފައި އޮތް ގޮތަށް މި އިޞްލާޙު ފާސްކުރައްވަން ބޭނުންފުޅުވާ ބޭފުޅުން އަތްޕުޅު ހިއްލަވާލަދެއްވުން އެދެން. ޢަބްދުއްރަޙީމް، ސަބް ކޮމިޓީ އިން، ޢަބްދުއްރަޙީމް، (ވަގުތުކޮޅަކަށްފަހު) ސަބް ކޮމިޓީ އިން ހުށަހަޅުއްވާފައި އޮތް ގޮތަށް ޤާނޫނު ނަންބަރު 13/2010 ފަނޑިޔާރުންގެ ޤާނޫނަށް ...ވަނަ އިޞްލާޙު ގެނައުމުގެ ބިލު ފާސްކުރުމަށް ފެނިވަޑައިގަންނަވާ މެންބަރުން ވޯޓުދެއްވުން އެދެން. (ވޯޓުދެއްވުން) އާދެ، 6 ވޯޓު ލިބިވަޑައިގެންނެވީ. ވަޑައިގެން ތިއްބެވީ 8. އެހެންވީމާ، އެ ގޮތަށް ފާސްވީ. އެ ހިސާބުން މި މަސައްކަތް ނިމުނީ. (ވަގުތުކޮޅަކަށްފަހު) އަދި ނިންމާލަންޖެހޭ ބައެއް ކަންތައްތައް އެބަހުރި. އާދެ، މި ކޮމިޓީގެ މަސްއޫލިއްޔަތުތަކުގެ ތެރޭގައި ހިމެނޭ ކަމެއް މިނިވަން މުއައްސަސާތަކުގެ، އެކި މުއައްސަސާތަކާ ބައްދަލުކުރުން. އަޅުގަނޑުމެން އޮންނާނީ އެ ގޮތަށް ނިންމާފައި. އެހެންވީމާ، އަޅުގަނޑުމެން މި ކޮމިޓީ އިން އެންމެ އަވަހަށް ބައްދަލުކުރަން ނިންމާނީ ކޮން ކޮމިޓީއެއްތޯ. އަޅުގަނޑުގެ ވިސްނުމުގައި އަޅުގަނޑު އެންމެ ފުރަތަމަ ބައްދަލުކުރަން ބޭނުންވާ ކޮމިޝަނަކަށް މި އޮތީ ޖުޑީޝަލް ސަރވިސް ކޮމިޝަން. އެ ވާހަކަ ވެސް އަޅުގަނޑު ދަންނަވާލީ. އެންމެ ފުރަތަމަ އަޅުގަނޑު ބައްދަލުކުރަން ބޭނުން ވަނީ ޖުޑީޝަލް ސަރވިސް ކޮމިޝަނާ. އެހެންވީމާ، ތި ބޭފުޅުން އެ، (ވަގުތުކޮޅަކަށްފަހު) އަޅުގަނޑު އިހަށް ނިންމާލާނަން. ޖުޑީޝަލް ސަރވިސް ކޮމިޝަނަށް އަޅުގަނޑު އެންމެ ފުރަތަމަ ބައްދަލުކުރަން ބޭނުންވާ ސަބަބަކީ، އަޅުގަނޑު އޮންނާނެ މީޑިޔާގައި ވެސް ދަންނަވާފައި ޖުޑީޝަލް ސަރވިސް ކޮމިޝަންގެ މަސައްކަތްތައް އެ ކޮމިޝަނުގެ ކޯރަމް ހަމަނުވުމުން ހުއްޓެމުން ދާތީވެ، އަޅުގަނޑުމެން މަސައްކަތްކުރާނަމޭ. އެއް ގޮތަކަށް ވެސް ނުހިނގާތީވެ. އަޅުގަނޑުގެ ހުށަހެޅުމަކީ އެއީ. ޙާމިދަށް އަޅުގަނޑު ފުރުޞަތު އަރުވާނަން. (ވަގުތުކޮޅަކަށްފަހު) އާދެ، އެހެންވީމާ، މިއަންނަ ބުދަ ނޫން ދެން އަންނަ ބުދަ ދުވަހެއްގައި އަޅުގަނޑުމެން ބައްދަލުކުރާނީ ޖުޑީޝަލް ސަރވިސް ކޮމިޝަނާ. މާދަމާ ބުދަ ނޫން، ދެން އަންނަ ބުދައެއްގައި. (ވަގުތުކޮޅަކަށްފަހު) އާދެ، އެހެންވީމާ، ހޯމަ ދުވަހަށް އެއްވެސް ބޭފުޅަކު އިޢުތިރާޟްނުކުރައްވަންޏާ ހޯމަ ދުވަހު އަޅުގަނޑުމެން  ބައްދަލުކުރާނީ ޖުޑީޝަލް ސަރވިސް ކޮމިޝަނާ. ހަވީރު 4 ޖަހާއިރު. ވައްސަލާމް ޢަލައިކުމް.

